
L-ERBATAX-IL PARLAMENT





KUMITAT PERMANENTI DWAR IL-PETIZZJONIJIET






Laqgħa Nru 7
It-Tlieta, 2 ta’ Lulju 2024







Il-Kumitat iltaqa' fil-Parlament, il-Belt Valletta, fis-2.34 p.m.






MINUTI

Il-Minuti tal-Laqgħa Nru 6, li saret fis-6 ta’ Marzu 2024, ġew ikkonfermati.

IĊ-CHAIRPERSON (Onor. Chris Agius): Nilqagħkom għal din il-laqgħa tal-Kumitat Permanenti dwar il-Petizzjonijiet. Inqiegħed fuq il-Mejda tal-Kamra:

Lista ta’ Petizzjonijiet imwieġba u pendenti li kienu fuq l-Aġenda.

Ngħaddu għall-ewwel petizzjoni li għandu quddiemu dan il-Kumitat.

Petizzjoni Nru 10 titkellem dwar Government land - site at Tal-Qortin between Triq is-Sagħtar and Triq il-Miġbha, Mellieħa. Din il-petizzjoni hija dwar tender li kienet ħarġet mill-Awtorità tal-Artijiet dwar spazju f’din iż-żona. Din il-petizzjoni nfetħet għall-firem fit-13 ta’ Frar 2023, għalqet fl-14 ta’ Frar 2023 u ġabret 720 firma. Dan il-Kumitat bagħat ittri lill-Ministeru għall-Wirt Nazzjonali, l-Arti u l-Gvern Lokali u konna qegħdin nistennew risposta. Intbagħtet anke tfakkira mis-Segretarju ta’ dan il-Kumitat. Fl-20 ta’ Novembru 2023 ktibna lill-Ministeru għall-Ekonomija, il-Fondi Ewropej u l-Artijiet li huwa responsabbli mill-Awtorità tal-Artijiet għar-rimarki tiegħu. Fil-5 ta’ April 2024 ntbagħtet l-istess petizzjoni lill-Ministeru tal-Artijiet u Implimentazzjoni tal-Programm Elettorali, wara bidla li kien hemm fid-dekasteri. Sal-lum il-Kumitat għadu qed jistenna risposta. Rimarki? L-Onor. Ivan Castillo.

ONOR. IVAN CASTILLO: Sur President, nixtieq niġbed l-attenzjoni li skont il-Minuti, fl-aħħar laqgħa li kellna ġbidna l-attenzjoni li din il-petizzjoni ilha aktar minn sena tistenna risposta. Jista’ jkun li l-Ministeru mhux qed jikkalkula l-Kumitat Permanenti dwar il-Petizzjonijiet? Ma jistax ikun li ndumu kważi aktar minn sena nistennew imqar risposta fuq sempliċement petizzjoni. 

IĊ-CHAIRPERSON: Naqblu.

ONOR. IVAN CASTILLO: Naħseb li għandna nagħtu target dates sa meta tintbagħat risposta u jekk le, nipproċedu.

IĊ-CHAIRPERSON: Naqblu. Fil-fatt, qabel bdiet din il-laqgħa konna qed nitkellmu mas-Segretarju tal-Kumitat dwar numru ta’ petizzjonijiet li għadhom pendenti. Kif qed tgħid, għandna numru ta’ petizzjonijiet li ilhom pendenti fuq sena. Din il-petizzjoni ilha mit-13 ta’ Frar, 2023. Naħseb li iva, għandna ninsistu li jkollna risposti ħalli l-petizzjonijiet ma jibqgħux imdendlin. Aktar rimarki? Onor. Charles Azzopardi.

ONOR. CHARLES AZZOPARDI: Sur President, 80% tal-petizzjonijiet huma pendenti u hemm minnhom li ilhom aktar minn sena.

IĊ-CHAIRPERSON: Hekk hu. Ma nafx jekk il-Kumitat iħossx li għandha tittieħed azzjoni ulterjuri ħlief li tinkiteb ittra. Naħseb li f’dan l-istadju għandna niktbu ittra u jekk ma nirċevux risposta, niddiskutu mal-Ispeaker dwar x’azzjonijiet ulterjuri nistgħu nieħdu. Dan għax qed nibagħtu sinjal ħażin anke lill-petizzjonant, meta petizzjoni ddum miftuħa sena jew aktar. Aktar rimarki? L-Onor. Abigail Camilleri.

ONOR. ABIGAIL CAMILLERI: Naqbel perfettament, għax għalija huwa inaċċettabbli li ndumu daqshekk tul ta’ żmien sabiex nirċievu risposta dwar il-petizzjoni. Nemmen li l-petizzjonant għandu jirċievi risposta f’qasir żmien.

IĊ-CHAIRPERSON: Naħseb li qed naqblu li għandna nerġgħu nibagħtu tfakkira lill-entitajiet u d-dipartimenti kkonċernati, però nistgħu niktbu wkoll b’mod uffiċjali lill-Ispeaker u ninformawh b’din is-sitwazzjoni. 

ONOR. IVAN CASTILLO: Nissuġġerixxi li għandna niġbdu rendikont tal-petizzjonijiet li ġew imwieġba u dawk li għadhom pendenti. Naħseb li huwa diżrispett lejn iċ-ċittadin u anke lejn dan il-Kumitat. 

IĊ-CHAIRPERSON: Naħseb li huwa anke ħela ta’ ħin ta’ dan il-Kumitat.

ONOR. IVAN CASTILLO: Naqbel li għandna niktbu lill-Ispeaker u naraw ukoll x’jgħidu l-Istanding Orders fir-rigward.

IĊ-CHAIRPERSON: Infakkar li dan il-Kumitat m’ilux imwaqqaf aktar minn ħames snin u l-Istanding Orders kienu twaqqfu fl-ewwel laqgħa ta’ dan il-Kumitat. Forsi wasal iż-żmien li dawn l-Istanding Orders jiġu aġġornati.

ONOR. IVAN CASTILLO: Jidhirli li konna tkellimna biex nagħmlu laqgħa ad hoc.

IĊ-CHAIRPERSON: Jekk hawn qbil, fejn għandna risposti li għadhom ma waslux nerġgħu nibagħtu tfakkira u f’dan is-sens niktbu lill-Ispeaker fir-rigward. Kif għedt, din il-petizzjoni ilha mit-13 ta’ Frar 2023, jiġifieri issa għaddew sena u erba’ xhur u għadha pendenti. Forsi nistgħu niddiskutu soluzzjoni dwar kif petizzjoni ma ddumx, pereżempju, aktar minn sitt jew disa’ xhur. Naqblu? (Onor. Membri: Iva)

Ngħaddu għall-Petizzjoni Nru 12 li titkellem dwar Protecting interests, rights and privileges of minority groups. Din il-petizzjoni fetħet għall-firem fid-9 ta’ Marzu 2023, għalqet fid-9 ta’ Mejju 2023 u ġabret 28 firma. Fit-31 ta’ Mejju 2023, aktar minn sena ilu, ktibna lill-Ministru għall-Ġustizzja biex ikun jista’ jgħaddi r-rimarki tiegħu u fid-19 ta’ Lulju 2023, fit-30 ta’ Ottubru 2023 u fil-5 ta’ April 2024 erġajna bgħatna tfakkira għar-rimarki. Qed ngħidu li bgħatna erba’ ittri u din il-petizzjoni, li ilha aktar minn sena, għadha pendenti. Bħala Kumitat se nieħdu nota tagħha.

Ngħaddu għall-Petizzjoni Nru 13 li titkellem dwar revision of the legality of heated tobacco products. Din il-petizzjoni fetħet għall-firem fit-13 ta’ Marzu 2023, jiġifieri aktar minn sena ilu, għalqet fit-12 ta’ Mejju 2023 u ġabret 11-il firma. Fit-13 ta’ Mejju 2023 ktibna lill-Ministru għall-Ġustizzja għar-rimarki tiegħu. Fid-19 ta’ Lulju 2023 u fit-30 ta’ Ottubru 2023 erġajna bgħatna tfakkira. Fid-29 ta’ Ottubru 2023 l-Ministeru ta din ir-risposta li se naqraha:

“Il-Petizzjoni Nru 13 imressqa mis-Sur Richard Gyoergy Riha tagħmel referenza għar-reviżjoni fil-liġi rigward il-pussess, distribuzzjoni, bejgħ u użu ta’ heated tabocco products f’Malta. Huwa fl-umli fehma ta’ dan il-Ministeru illi l-imsemmija petizzjoni għandha tkun indirizzata lill-Ministeru għas-Saħħa hekk kif l-istess Ministeru huwa f’qagħda aħjar minn dik tal-Ġustizzja sabiex jipprovdi spjegazzjoni adattata ta’ kif dan it-tip ta’ tabakk jaffettwa s-saħħa tal-bniedem. Jekk il-Ministeru għas-Saħħa jemmen li l-effett ta’ dawn il-prodotti jħalli impatt fuq is-saħħa tal-bniedem, il-Ministeru għall-Ġustizzja jibqa’ jsostni li dawn l-istess prodotti m’għandhomx ikunu parti mil-leġiżlazzjoni Maltija.”.
Il-Kumitat qabel li din ir-risposta tintbagħat lill-Ministeru tas-Saħħa u l-Anzjanità Attiva biex ikun jista’ jgħaddi r-rimarki tiegħu. S’issa l-Kumitat għadu mingħajr rimarki. Hawn qed ngħidu li ilna nistennew risposta għal madwar tliet xhur. Nissuġġerixxi li nerġgħu nibagħtu tfakkira.

Ngħaddu għall-Petizzjoni Nru 15 li intitolata “Erġgħu iftħu l-iskola primarja fl-Mtarfa”. Din il-petizzjoni nfetħet għall-firem fit-30 ta’ Marzu 2023, għalqet fit-2 ta’ Ġunju 2023 u ġabret 341 firma. Fid-19 ta’ Lulju 2023 intbagħtet ittra lill-Ministeru kkonċernat għar-rimarki tiegħu. Fit-30 ta’ Ottubru 2023 intbagħtet tfakkira. Fit-23 ta’ Ottubru 2023 il-Ministeru bagħat din ir-risposta li se naqraha:

“Referenza għall-korrispondenza datata 19 ta’ Lulju, 2023 rigward Petizzjoni Nru 15 intitolata “Erġgħu Iftħu Skola Primarja fil-Lokalità tal-Imtarfa”.

Ngħarrfek illi l-iskola tal-Imtarfa ġarrbet ħsarat naturali u hi evidenti biżżejjed li l-iskola mhijiex fi stat li tibqa’ topera u li l-istess binja mhux adegwata biex tintuża. B’hekk għas-sigurtà ta’ kull student l-iskola ngħalqet biex jitkomplew l-istudji neċessarji b’mod sigur.”.

Fis-6 ta’ April, 2024, jiġifieri tliet xhur ilu, il-Ministeru wieġeb hekk. 

“B’referenza għall-korrispondenza datata 5 ta’ April 2024 rigward Petizzjoni Nru 15 intitolata “Erġgħu Iftħu Skola Primarja fil-Loklità tal-Imtarfa”, nixtieq ngħarrfek li b’mod permanenti, l-iskola tal-Imtarfa issa tinsab fi Triq il-Kulleġġ ir-Rabat. 
https://maps.app.goo.gl/wRddEeggoYiheZbm8 - kopja ta’ din tinsab annessa wara dan id-dokument.
Binja f’ambjent ideali u adekwat għall‐istudenti tagħna.”.

Hawn il-Ministru qed jgħid li l-iskola tal-Imtarfa tinsab magħluqa b’mod permanenti. Rimarki? L-Onor. Charles Azzopardi.

ONOR. CHARLES AZZOPARDI: Sur President, jidher li din hija deċiżjoni finali min-naħa tal-Ministeru. Hija ħasra li din l-iskola primarja fl-Imtarfa ngħalqet b’mod permanenti, għax sakemm niftakar jien, dejjem kien hemm skola primarja fl-Imtarfa. L-affarijiet dehru bl-aktar mod ċar li ’l hemm kienu sejrin. Iva, bħalissa l-istudenti tal-Imtarfa qegħdin jattendu l-iskola fi Triq il-Kulleġġ, ir-Rabat. Huwa ċar li m’hemmx il-ħsieb li jkun hemm skola primarja għall-istudenti Mtarfin fl-Imtarfa. Jiddispjaċini għal tali deċiżjoni li żgur ma nistax naqbel magħha.

IĊ-CHAIRPERSON: Naħseb li f’dan l-istadju għandna nibagħtu kopja tal-aħħar risposta lill-petizzjonant. Dan il-Kumitat m’għandux il-poteri li jegħleb deċiżjonijiet li jkunu ttieħdu, però l-Membri għandhom kull dritt u dover li jwasslu l-kummenti tagħhom dwar ir-risposti li nkunu rċevejna. Aktar rimarki? L-Onor. Ivan Castillo.

ONOR. IVAN CASTILLO: Sur President, naqbel miegħek li b’dover irridu nibagħtu r-risposta li ngħatajna mill-Ministeru lill-petizzjonant. Però naħseb li bħala Kumitat għandna l-obbligu li nistaqsu għalfejn ittieħdet tali deċiżjoni.

IĊ-CHAIRPERSON: Naħseb li dak li qed tissuġġerixxi ma jaqax fil-mansjoni ta’ dan il-Kumitat.

ONOR. IVAN CASTILLO: Li nistaqsu għalfejn ittiedet tali deċiżjoni? 

IĊ-CHAIRPERSON: Naħseb li r-risposta hija ċara, fejn qed tgħid li tali deċiżjoni ttieħdet minħabba s-sigurtà tal-istudenti. 

ONOR. ABIGAIL CAMILLERI: Nistgħu nagħmlu mistoqsija parlamentari. 

ONOR. CHARLES AZZOPARDI: Sur President, nifhmu li minħabba raġuni ta’ sigurtà l-post mhuwiex adegwat u huwa ta’ periklu għall-istudenti tal-iskola primarja. Però l-petizzjoni insistiet u saħqet fuq il-bżonn li jinstab sit alternattiv fl-Imtarfa stess għal skola primarja. 

IĊ-CHAIRPERSON: Naħseb li l-Gvern m’għandux il-lussu li jħalli binjiet vojta. Ovvjament, aħna d-Deputati għandna d-dover b’mod partikolari lejn id-distrett li nirrappreżentaw u għalhekk huwa b’mod naturali li anke meta nagħmlu mistoqsijiet parlamentari jew diskorsi, ħafna minnhom ikunu relatati mad-distrett li nirrappreżentaw. Aktar rimarki? L-Onor. Katya De Giovanni.

ONOR. KATYA DE GIOVANNI: Fi żmenijiet oħrajn kien hemm deċiżjonijiet oħra fejn ingħalqu skejjel għax ma kienx vijabbli li jibqgħu miftuħa. Insemmi, pereżempju, il-kindergarten f’Santa Luċija li kienet ingħalqet għaliex ma kienx hemm biżżejjed tfal. Ovvjament, wieħed irid jiftakar li biex ikollok skola teħtieġ numru ta’ riżorsi umani, bħal head of school, assistant head u għalliema, fost oħrajn. Jista’ jkun li meta l-popolazzjoni tal-istudenti tkun żgħira ma jkunx vijabbli li l-iskola tibqa’ miftuħa.

ONOR. CHARLES AZZOPARDI: Dik hija deċiżjoni li wieħed jifhimha.

IĊ-CHAIRPERSON: Però din mhijiex ir-raġuni li semma l-Ministeru fir-risposta tiegħu.

ONOR. IVAN CASTILLO: Il-petizzjoni stess qed taċċetta l-fatt li l-iskola kellha tingħalaq minħabba ċertu periklu għat-tfal, però tgħid ukoll li għandha tinfetaħ skola oħra fl-Imtarfa stess. Ir-risposta tal-Ministeru qed tgħid li m’hemmx il-ħsieb li tinfetaħ skola oħra fl-Imtarfa b’mod permanenti. Jien nifhem li l-iskola ngħalqet minħabba raġuni ta’ sigurtà, u nista’ nifhem ukoll jekk id-deċiżjoni ttieħdet minħabba r-raġuni li semmiet l-Onor. Katya De Giovanni li m’hemmx biżżejjed tfal u allura mhijiex vijabbli.

IĊ-CHAIRPERSON: Però r-risposta mhijiex qed tgħid hekk.

ONOR. IVAN CASTILLO: Le, mhux qed ngħid hekk. Naħseb li biex nagħtu risposta lill-petizzjonant ... (Interruzzjonijiet)

IĊ-CHAIRPERSON: Ippermettili, Onor. Castillo. Sinjuri, jekk jogħġobkom, titkellmux fuq xulxin. L-Onor. Ivan Castillo.

ONOR. IVAN CASTILLO: Biex nagħtu risposta lill-petizzjonant, naħseb li jkun jagħmel sens li bħala Kumitat nistaqsu dwar x’kienet ir-raġuni għal tali deċiżjoni. Qed nipprova nara wkoll x’jgħidu l-Istanding Orders fir-rigward. Jiġifieri, biex verament inkunu qegħdin nagħmlu xogħolna, għandna mhux biss nibagħtu r-risposta lill-petizzjonant, imma għandna nagħtu wkoll ir-raġuni għad-deċiżjoni li tkun ittieħdet. Naħseb li l-petizzjonant għandu d-dritt ikun jaf għalfejn ittieħdet id-deċiżjoni. 

IĊ-CHAIRPERSON: Jekk dan il-Kumitat iħoss li għandna nistaqsu lill-Ministeru dwar ir-raġuni għalfejn ittieħdet tali deċiżjoni li l-iskola primarja tal-Imtarfa ngħalqet b’mod permanenti, nistgħu nerġgħu niktbu lill-Ministeru kkonċernat.

ONOR. IVAN CASTILLO: Naqbel li għandna ningħataw aktar informazzjoni ħalli mbagħad ngħadduha lill-petizzjonant.

ONOR. CHARLES AZZOPARDI: Wieħed japprezza wkoll il-fatt li l-popolazzjoni fl-Imtarfa, mis-sena 2000 sal-lum, tant kibret li l-Imtarfa li kienet tagħmel parti mil-lokalità tar-Rabat, illum għandha kunsill lokali għaliha.

IĊ-CHAIRPERSON: Hawnhekk għandna petizzjonant li ġabar numru ta’ firem, però bħala kunsill lokali ma wassalx il-vuċi tiegħu? 

ONOR. CHARLES AZZOPARDI: Onestament, ma nafx li kien tkellem dwar dan.

IĊ-CHAIRPERSON: Jekk qed naqblu, nerġgħu niktbu lill-Ministeru kkonċernat fejn ngħidu li filwaqt li napprezzaw ir-risposta, nistaqsu jekk hemmx il-ħsieb li fil-futur il-binja, li serviet bħala skola u li llum qiegħda fil-periklu, tiġi rinnovata. Jekk le, nistaqsu wkoll x’inhi r-raġuni għal tali deċiżjoni. Naqblu? (Onor. Membri: Iva)

Ngħaddu għall-Petizzjoni Nru 18 li tgħid li garaxxaijiet fi driveways komuni privati ma għandhomx jiġu ostakolati, il-Pulizija għandha tinforza. Din il-petizzjoni nfetħet fit-3 ta’ Mejju 2023, għalqet fit-2 ta’ Lulju 2023 u ġabret 9 firem. Fit-30 ta’ Ottubru 2023 ktibna lill-Ministeru responsabbli u erġajna bgħatna tfakkira dwar din is-sitwazzjoni. Sal-lum għadna ma rċevejniex risposta. Din hija waħda minn dawk il-petizzjonijiet li ilha aktar minn sena. Nerġgħu nibagħtu tfakkira.

Ngħaddu għall-Petizzjoni Nru 19 li titkellem dwar polza ta’ assikurazzjoni favur terzi qabel jinbeda xogħol ta’ kostruzzjoni qrib ġirien. Din il-petizzjoni nfetħet għall-firem fid-9 ta’ Mejju 2023, għalqet fit-8 ta’ Lulju 2023 u ġabret 3 firem. Fit-30 ta’ Ottubru, 2023 intbagħtet ittra lill-Ministeru kkonċernat għar-rimarki u l-Kumitat għadu qed jistenna risposta. Wara l-laqgħa tal-Kumitat, il-Membri qablu biex din il-petizzjoni tintbagħat ukoll lis-Sur Glenn Micallef bħala Kap tas-Sotto Kumitat dwar l-Implimentazzjoni tar-Rakkomandazzjonijiet tal-Inkjesta Pubblika ta’ Jean Paul Sofia. Intbagħtet ukoll tfakkira lill-Ministeru għall-Artijiet u l-Implimentazzjoni tal-Programm Elettorali. Is-Sur Glenn Micallef għadda r-rimarki tiegħu, li jinsabu annessi. Il-Ministeru għall-Ġustizzja u r-Riforma fil-Kostruzzjoni għadda r-rimarki tiegħu ukoll li tinsab fl-ittra annessa. Għall-benefiċċju ta’ min qed isegwina se naqra r-risposta li ntbagħtet mill-Kap tas-Segretarjat fl-Uffiċċju tal-Prim Ministru, datata 19 ta’ April 2023 li tgħid hekk:

“B’referenza għall-Petizzjoni Nru 19 intitolata “Polza tal-assigurazzjoni favur terzi qabel ma jinbeda xogħol ta’ kostruzzjoni qrib ġirien” sottomessa mis-Sinjura Maria Zammit għandek issib annessa r-risposta tal-Ministeru għall-Ġustizzja u r-Riforma tas-Settur tal-Kostruzzjoni. Il-Gvern se jibqa’ impenjat b’diskussjonijiet kontinwi mal-partijiet kollha fis-settur tal-kostruzzjoni sabiex jibqgħu salvagwardati t-terzi, sabiex jiġi pprovdut aktar serħan il-moħħ lil terzi affettwati minn żvilupp ta’ kostruzzjoni.”.

Naqra r-risposta tal-Ministeru għall-Ġustizzja u r-Riforma tas-Settur tal-Kostruzzjoni: 

“Il-Petizzjoni Nru 19 imressqa mis-Sa Maria (Maria Carmela) Zammit tagħmel referenza għall-polza tal-assigurazzjoni favur terzi qabel ma jinbeda xogħol ta’ kostruzzjoni fi propjetà kontigwa. Il-Ministeru għall-Ġustizzja u r-Riforma tas-Settur tal-kostruzzjoni jinforma lill-Kumitat Permanenti dwar il-Petizzjonijiet illi din il-Petizzjoni ġiet indirizzata permezz ta’ żewġ Liġijiet Sussidjarji u ċjoè 623.06 intitolata Regolamenti dwar l-Evitar ta’ Ħsara lil Proprjetà ta’ Terzi Persuni fejn l-istess regolament jipprovdi permezz ta’ regolament 6 illi l-iżviluppatur għandu jipprovdi garanzija bankarja iżda wkoll permezz tal-Liġi Sussidjarja 623.11 li ġiet ppubblikata nhar is-27 ta’ Frar, 2024 u li hija intitolata Regolamenti dwar l-Obbligi ta’ Assigurazzjoni ta’ Siti ta’ Kostruzzjoni. L-istess regolament permezz tar-regolament 3 jobbliga li għandha wkoll tiġi pprovduta polza t’assigurazzjoni li tipprovdi kontra kwalunkwe telf, ħsara, korriment jew mewt li tista’ tiġi sostnuta minn kwalunkwe terza persuna b’konsegwenza ta’ kwalunkwe att jew ommissjoni kkaġunata jew miġjuba mix-xogħlijiet jew l-attivitajiet ta’ kostruzzjoni mwettqa mill-klijenti, mill-kuntratturi tagħhom u minn kwalunkwe sottokuntratturi ingaġġati sabiex iwettqu tali xogħlijiet, inkluż kwalunkwe xogħlijiet magħmula jew li naqsu milli jsiru mill-impjegati tagħhom.

Il-Gvern iżda jibqa’ kommess illi minkejja dawn l-iżviluppi u salvagwardji offruti lil terzi, jibqa’ għaddej bi djalogu kontinwu mal-imsieħba kollha fis-settur sabiex jitkompla jissaħħaħ dan il-proċess sabiex jiġi pprovdut aktar serħan il-moħħ lit-terzi affettwati minn żvilupp ta’ kostruzzjoni kontigwu.”.

Naħseb li din ir-risposta tindirizza r-rikjesta tas-Sinjura Zammit u għalhekk nissuġġerixxi li nibagħtu r-risposta lis-Sinjura Zammit. Jidher li dak mitlub mis-Sinjura Zammit qed jiġi attwat. Rimarki?

ONOR. IVAN CASTILLO: Diġà ġie attwat f’liġi.

IĊ-CHAIRPERSON: Il-liġi daħlet fi Frar 2024. Għalhekk, jekk hawn qbil, nibagħtu r-risposta lis-Sinjura Zammit u din il-petizzjoni tista’ tiġi meqjusa bħala eżawrita.

Ngħaddu għall-Petizzjoni Nru 22 li titkellem dwar Birkirkara, Oġġezzjoni għall-applikazzjoni tal-lukanda tħares fuq il-Bażilika. Hawn qed nitkellmu fuq il-Bażilika ta’ Santa Liena f’Birkirkara. Din il-petizzjoni fetħet għall-firem fit-12 ta’ Awwissu 2023, għalqet fil-15 ta’ Ottubru 2023 u ġabret 297 firma. Fit-30 ta’ Ottubru 2023 ktibna lill-Ministru kkonċernat għar-rimarki tiegħu. Fid-29 ta’ Diċembru 2023 il-Ministeru għax-Xogħlijiet Pubbiċi u l-Ippjanar għadda din ir-rimarka li se naqra:

“With reference to Petition No. 22, the Planning Authority would like to clarify that:

The Case is still being assessed and the final recommendation will be based on planning policy/regulations and current legislation.”

Fil-5 ta’ April 2024 il-Kumitat reġa’ talab għall-kjarifika ulterjuri rigward din il-petizzjoni. Il-petizzjoni għaddiet mingħand il-Ministeru għax-Xogħlijiet Pubbliċi u l-Ippjanar għal għand il-Ministeru għal Għawdex u l-Ippjanar wara bidla fid-dekasteri. Ir-risposta kienet tgħid hekk:

“L-Awtorità tevalwa kull applikazzjoni każ b’każ u tqis l-oġġezzjonijiet li jiddaħħlu abbazi ta’ ppjanar biss. Jekk l-iżvilupp propost ikun isegwi l-policies viġenti u dak li jista’ jiġi aċċettat skont il-Pjan Lokali, allura dak l-iżvilupp għandu jitqies favorevolment, dejjem bid-dritt tat-terzi interessati skont l-Liġi li jappellaw dik d-deċiżjoni fil-fora ġusta.”

Din ir-risposta titkellem dwar dak li dejjem seħħ fl-Awtorità tal-Ippjanar fejn kull applikazzjoni tiġi eżaminata skont ir-regoli u l-planning policies. Imbagħad, meta tersaq għall-attenzjoni tal-Bord, il-Bord jieħdu d-deċiżjoni. Jidher li l-proċess ta’ din l-applikazzjoni għadu għaddej u sal-lum għadha ma tteħditx deċiżjoni. Rimarki? L-Onor. Ivan Castillo.

ONOR. IVAN CASTILLO: Sur President, jien qed ninnota li r-risposta li rċevejna fid-29 ta’ Diċembru 2023 hija l-istess l-istess bħall-ewwel risposta, meta bħala Kumitat tlabna kjarifika wara l-ewwel risposta. Hawn qed jingħad li the case is being assessed for final recommendation and would be based on planning policies, regulations and current legislation. Tlabna kjarifika minħabba l-fatt li din il-knisja llum hija Bażilika u allura hija a heritage site. Għalhekk tlabna jekk hux se tittieħed inkonsiderazzjoni li l-Bażilika hija a heritage site. Dan huwa wkoll dak li qed jitlob il-petizzjonant. Tajjeb nistaqsu jekk dan l-iżvilupp hux se jkun taħt is-Sovrintendenza tal-Patrimonju Kulturali heritage Site jew jaqax taħt il-Local Plan. 

IĊ-CHAIRPERSON: Aktar rimarki? L-Onor. Katya De Giovanni.

ONOR. KATYA DE GIOVANNI: L-Onor. Justin Schembri li ħoloq il-petizzjoni jista’ jattendi għal-laqgħa tal-Planning Authority (PA) u jkun jista’ jressaq l-ilmenti tiegħu dwar dan il-fatt li qed isemmi l-Onor. Ivan Castillo, jiġifieri li din hija a Heritage Site.

IĊ-CHAIRPERSON: Nixtieq inżid kumment ma’ dak li qal l-Onor. Ivan Castillo. Tajjeb ngħidu li l-proċessi tal-PA jiġu diskussi minn entitajiet differenti. L-Onor. Castillo qal li l-Bażilika ta’ Birkirkara hija a Heritage Site. Ma ninsewx li hemm is-Sovrintendenza tal-Patrimonju Kulturali (SCH) li tħares siti ta’ heritage. Konvint li fl-SCH hemm nies kompetenti li se jevalwaw din l-applikazzjoni. Fil-fehma tiegħi, biex il-kummenti jkunu differenti minn dawk li rċevejna fl-ewwel risposta, irid ikun hemm bidliet fil-policies tal-PA, li sal-lum m’hemmx. Aktar rimarki? L-Onor. Katya De Giovanni.

ONOR. KATYA DE GIOVANNI: Kif għedt fil-kumment li għaddejt, il-petizzjonant jista’ jressaq l-ilment tiegħu fil-fora ġusti. Pereżempju, jien attendejt għal-laqgħat dwar l-iżvilupp f’Santa Luċija u stqarrejt ma’ Membru Parlamentari li jien kontra tali żvilupp. 

IĊ-CHAIRPERSON: Aktar rimarki? L-Onor. Ivan Castillo.

ONOR. IVAN CASTILLO: Il-proċess ikun miftuħ għal kulħadd, jiġifieri kull ċittadin jista’ jikteb u jopponi żvilupp u jista’ wkoll jattendi l-laqgħat pubbliċi. Però, bħala Kumitat Permanenti dwar il-Petizzjonijiet għandna daqsxejn iżjed saħħa li nitolbu għal kummenti mill-entitajiet responsabbli.

IĊ-CHAIRPERSON: Bħala Kumitat nistgħu ngħaddu l-kummenti tagħna, iżda ma nistgħux nikkummentaw fuq policies.

ONOR. IVAN CASTILLO: Iva, però nistgħu nistaqsu fuq policies u nitolbu kjarifika fuqhom. Kif għedt diġà, tajjeb li nitolbu kjarifika jekk dan l-iżvilupp hux qed jieħu inkonsiderazzjoni li din il-bażilika hija a Heritage Site. B’tali mistoqsija, żgur li mhux qed ninfluwenzaw il-proċess ta’ din l-applikazzjoni. Hawn mhux qed ngħidu li tali żvilupp se jkun fiċ-ċentru jew huwa ikrah, imma li l-iżvilupp se jkun qed iħares fuq il-Bażilika ta’ Birkirkara. Dak huwa l-punt tiegħi.

IĊ-CHAIRPERSON: Aktar rimarki? L-Onor. Charles Azzopardi.

ONOR. CHARLES AZZOPARDI: Tajjeb wieħed jara jekk dan l-iżvilupp joqgħodx mal-estetika tal-Bażilika u taż-żona kollha. 

IĊ-CHAIRPERSON: Jien ma nsibx oġġezzjoni li nerġgħu niktbu lill-Ministeru u nistaqsu jekk kienx hemm żviluppi fuq il-każ, ovvjament mingħajr ma nipprovaw b’xi mod ninfluwenzaw id-deċiżjonijiet li jittieħdu. Naqblu? (Onor. Membri: Iva)

Ngħaddu għall-Petizzjoni Nru 23 li titkellem dwar oġġezzjoni għal PC 13/23 Manikata minn żona ta’ żvilupp ta’ vilel għal żona residenzjali. Din il-petizzjoni nfetħet fil-15 ta’ Awwissu 2023, għalqet fis-17 ta’ Ottubru 2023 u ġabret 425 firma. Fit-30 ta’ Ottubru 2023 il-Kumitat għadda l-petizzjoni lill-Ministeru responsabbli biex ikun jista’ jgħaddi r-rimarki tiegħu. Fid-29 ta’ Diċembru 2023 il-Ministeru għax-Xogħlijiet Pubbliċi u Ippjanar bagħat din ir-rimarka:

“With reference to Petition No. 23, the Planning Authority would like to clarify that:
The planning control application PC13/23 was submitted in March 2023 by firm of periti architecture 360 on behalf of Charles Camilleri, validated in July 2023 and published for consultation in August 2023. 
In August 2023, the applicant was requested to submit, without prejudice to the final outcome of this application, a declaration of NO OBJECTION (by means of PC-D Form) signed by the landowners of at least 75% of the current area on the site of the requested amendment. This information has not been submitted to date and therefore the application cannot be processed further. 
The Authority is aware of the public concerns raised by this application as it has received 220 public submissions during the public consultation process.”.

Hawnhekk qed naraw li barra l-firem li rċeviet din il-petizzjoni, kien hemm 220 oġġezzjoni waqt il-perjodu fejn in-nies setgħu jressqu l-oġġezzjonijiet tagħhom. 

“These concerns will be taken into account during the processing of the application.
The petition requests the House of Representatives to rezone the area falling under the Lands Department and revert it to an ODZ or open space/green area to continue to complement the adjacent area which is the Majjistral Park. This request goes beyond the scope of a Planning Control application as definied by the Development Planning Act 2016 and a seperate procedure to amend the Local Plan or the development zone boundary for Manikata would need to be triggered.”.

Wara li nqrat it-tweġiba l-Kumitat talab għal aktar rimarki, fejn fost l-oħrajn staqsa jekk l-art tal-Gvern tistax tinbidel minn art skedata għal ODZ. Staqsa wkoll xi ħsieb hemm għal din l-art mill-Awtorità tal-Artijiet, kif ukoll x’persentaġġ għandu l-Gvern fuq din l-art inkwestjoni. Sal-lum għadna ma rċevejniex risposta. Tajjeb li ngħidu li sabiex din l-applikazzjoni tkun tista’ tiġi proċessata mill-Awtorità tal-Ippjanar irid ikun hemm 75% tal-land owners li qed jaqblu. Ovvjament, applikazzjoni tista’ titressaq minn individwu wieħed, però jekk ma jkunx hemm l-approvazzjoni ta’ 75%, l-applikazzjoni ma tistax tkompli tiġi proċessata. B’hekk, din l-applikazzjoni tinsab wieqfa. Jekk hawn qbil, nistgħu nerġgħu nibagħtu tfakkira sabiex ikollna tali risposti. Naqblu? (Onor. Membri: Iva)

Ngħaddu għall-Petizzjoni Nru 24 biex tiġi rregolata l-liġi rigward is-settur ta’ groomers, pet sitters, dog walkers u trainers. Il-petizzjoni fetħet għall-firem fit-3 ta’ Settembru 2023, għalqet fl-4 ta’ Novembru 2023 u ġabret 6 firem. Il-Kumitat qabel li għandha tintbagħat ittra lill-Ministeru tal-Agrikoltura, is-Sajd u d-Drittijiet tal-Annimali u l-Minisetru bagħtilna r-rimarki tiegħu li se naqra:

“Nagħmel referenza għall-ittra tieghek datata 5 ta’ April, 2024 rigward ir-regolamentazzjoni ta’ Groomers, Pet Sitters, Dog Walkers u Trainers.

Hekk kif indikat fill-manifest elettorali, il-Gvern wiegħed li jiddaħħlu standards għall-breeders, trainers, groomers u pet sitters. Sabiex tigi implimentata din il-wegħda, bejn Ottubru u Novembru 2023, il­Ministeru għall-Agrikoltura, is-Sajd u d-Drittijet tal-Annimali nieda konsultazzjoni pubblika dwar proposti ta’ leġiżlazzjoni Ii għandhom x’jaqsmu ma’ stabbiIimenti ta’ grooming, pet sitting, pet boarding u t-tnissil tal-klieb. Qed nehmez ma’ din l-ittra kopja tad-dokument ta’ konsultazzjoni (DOK I), kif ukoll ir-rapport tar-rispons għall-konsultazzjoni pubblika (DOK 2).

Il-Ministeru għall-Agrikoltura, is-Sajd u d-Drittijet tal-Annimali evalwa s-sottomissjonijiet tal-pubbliku u dawk interessati u beda jħejji abbozz ta’ leġiżlazzjoni bil-għan li jirregola l-attivitajiet marbuta ma’ grooming, pet sitting u pet boarding. Huwa mistenni li l-leġiżlazzjoni relatata ma’ dawn l-attivitajiet se tigi ppubblikata sa nofs din is-sena.

Dan il-qafas leġiżlattiv għandu l-għan li jsaħħaħ ir-regolamentazzjoni u jindirizza t-tħassib imqajjem fil-petizzjoni, li ħafna minnhom ġew enfasizzati wkoll fid-dokument ta’ konsultazzjoni. Barra minn hekk, fl­abbozzar ġew inkorporati wkoll miżuri oħra bbażati fuq suġġerimenti oħra li waslu matul il-proċess ta’ konsultazzjoni. Dawn ir-regolamenti jħarsu li jistabbilixxu standards għall-operat ta’ stabbilimenti bħal dawn f’Malta, li jiżguraw il-benesseri tal-annimali billi jistabbilixxu rekwiżiti u standards għar­registrazzjoni jew il-liċenzjar.

Għaddej ukoll proċess immexxi mill-Kunsill tal-Kirurġija Veterinarja sabiex jitfassal abbozz ta’ liġi li jirregola l-professjoni f’dawn l-oqsma.

Sharlo Camilleri
Is-Segretarju Permanenti”

Ikun xieraq li tali dokumentazzjoni ngħadduha lill-petizzjonant u l-petizzjoni tista’ titqies eżawrita. Naqblu? (Onor. Membri: Iva)

Ngħaddu għall-Petizzjoni Nru 25 intitolata “Infurzaw permessi regolatorji lil Bitmac Ltd” rigward emissjonijiet tossiċi. Din il-petizzjoni fetħet għall-firem fit-8 ta’ Ottubru 2023, għalqet fid-29 ta’ Diċembru 2023 u ġabret 1,528 firma. Il-Kumitat qabel li din il-petizzjoni għandha tgħaddi kemm lill-Ministeru għas-Saħħa u l-Anzjanità Attiva kif ukoll lill-Ministeru għall-Ambjent, l-Enerġija u r-Riġenerazzjoni tal-Port il-Kbir għar-rimarki tagħhom. Tajjeb li ngħid li l-Ministeru għall-Ambjent, l-Enerġija u r-Riġenerazzjoni tal-Port il-Kbir bagħtilna risposta li se naqraha:

“B’referenza għall-Petizzjoni Nru 25 dwar l-operat tal-Bitmac Ltd., nixtieq ninforma li minkejja li sal-lum ma hawn l-ebda liġi ambjentali li tirrikjedi li dan it-tip ta’ operat ikun kopert b’permess ambjentali, ġew abbozzati r-Regolamenti dwar il-Permessi Ambjentali (Proċedura tal-Applikazzjonijiet u d-Deċiżjoni Relattiva) li fil-preżent jinsabu ppubblikati għall-konsultazzjoni pubblika, fejn qed jiġi propost li attivatijiet tal-manifattura jew ipproċessar ta’ asphalt jew prodotti minerali oħra li mhumiex metalliċi (inklużi batching plants) ikunu suġġetti għall-permess ambjentali. 
Qiegħed jiġi wkoll propost li l-applikazzjoni ambjentali għal dan it-tip ta’ operat tkun suġġetta għall-konsultazzjoni pubblika u d-deċiżjoni ta’ dawn l-applikazzjonijiet ikunu miftuħin għall-pubbliku. F’dan il-proċess entitajiet li jirregolaw is-saħħa se jkunu wkoll parti mill-proċess ta’ konsultazzjoni fuq l-applikazzjonijiet.”.

Rimarki? L-Onor. Ivan Castillo.

ONOR. IVAN CASTILLO: It-tweġiba tagħmel aċċenn għall-proposti li huma tajbin, però forsi nistgħu mmorru pass oltre u nistaqsu lill-Ministeru jekk hemmx xi żvilupp fuq dawn il-proposti u jekk hemmx il-ħsieb li jsiru policies. Jiġifieri qed ngħidu li minn proċess ta’ proposti jgħaddu biex isiru policies. Għax għalkemm jidher li ’l hemm se mmorru, imma għad m’hemmx tali konferma. 

IĊ-CHAIRPERSON: Naħseb li tali proposti se jsiru policies u hemm indikazzjoni li l-applikazzjoni se tgħaddi għall-konsultazzjoni pubblika. 

ONOR. IVAN CASTILLO: Il-proposta hi li jkun hemm applikazzjoni għall-permessi ambjentali.

IĊ-CHAIRPERSON: Onor. Castillo, x’inhu s-suġġeriment tiegħek?

ONOR. IVAN CASTILLO: Is-suġġeriment tiegħi huwa li għalkemm hu tajjeb u naqbel ma’ tali proposti, tajjeb nistaqsu jekk dak li huwa propost hux se jkun qed jgħaddi biex isir policy. 

IĊ-CHAIRPERSON: Il-Kumitat se jerġa’ jikteb lill-Ministeru kkonċernat u jistaqsi jekk eventwalment dak li ġie propost hux se jidħol fis-seħħ fiż-żmien li ġej. Naqblu? (Onor. Membri: Iva)

Ngħaddu għall-Petizzjoni Nru 26 intitolata “Waqqaf il-kostruzzjoni ta’ inċineratur ta’ skart ġenerali u mediku (Fabbrika tal-kanċer) fil-Magħtab”. Din il-petizzjoni nfetħet għall-firem fit-13 ta’ Ottubru 2023, għalqet fil-15 ta’ Diċembru 2023 u ġabret 161 firma. Il-Kumitat iddiskuta u qabel li għandha tintbagħat email lill-Ministeru għall-Ambjent, l-Enerġija u r-Riġenerazzjoni tal-Port il-Kbir għar-rimarki tiegħu u staqsa wkoll għal informazzjoni dwar id-daqs ta’ inċineratur u d-daqs tal-area li se jkun qed jieħu. Il-Ministeru għall-Ambjent, l-Enerġija u r-Riġenerazzjoni tal-Port il-Kbir għadda dawn ir-rimarki li se naqra: 
“Wara konsultazzjoni mal-ERA u mal-WasteServ qed nissottometti dawn ir-rimarki:

Nibda biex ngħid li mill-aspett regolatorju, l-inċineratur (Thermal Treatment Facility) huwa parti mill-istrateġija tal-immaniġġjar tal-iskart hekk kif ippubblikat fil-Long Term Waste Management Plan 2021-2030. Sadanittant l-Awtorità tal-Ambjent u Riżorsi skattat il-proċess tal-Valutazzjoni tal-Impatti Ambjentali (EIA) relatata mal-facilità msemmija. L-informazzjoni tinstab fuq il-paġna tal-Aworità [https://era.org.mt/era-project/pa-06096-23/]. 

Barra minn hekk bħalissa għaddejja konsultazzjoni pubblika fuq it-termini ta' riferiment (Terms of Reference), fejn il-pubbliku jista’ jagħti suġġerimenti jew jissuġġerixxi studji oħra biex tkun tista’ tintlaħaq konklużjoni informata dwar l-effetti li l-proġett jista’ jkollu fuq l-ambjent. Din il-konsultazzjoni tagħlaq fit-23 ta’ April 2024. Kummenti għandhom jintbagħtu lill-Awtorità fuq l-indirizz elettroniku: eia.malta@era.org.mt

Wieħed irid iżid ukoll li l-istrateġija ECOHIVE tal-WasteServ hi intiża biex tiżgura li l-ambjent taż-żona tal-madwar jitjieb b’mod konsiderevoli. L-impjant imsemmi għadu suġġett għall-istudji kollha neċessarji biex dan ikun jista’ jkun żgurat, hekk kif diġà kien żgurat għal żewġ impjanti oħra li ser isiru fil-kumpless (Waste to Energy, Organic Processing Plant) liema studji ikkonkludew li l-proġetti se jkollhom ‘net environmental benefits’. 

Ara wkoll dawn is-siti elettroniċi:
Waste to Energy (completed studies) - https://era.org.mt/era-project/pa03012-20/Organic Plant (completed studies) - https://era.org.mt/era-project/ea00019-22/
Thermal Treatment (ongoing studies) - https://era.org.mt/era-project/pa-06096-23/”

Rimarki? L-Onor. Charles Azzopardi.

ONOR. CHARLES AZZOPARDI: Jidhirli li fuq dan il-proġett għaddejja kawża fil-Qorti, hux hekk?

IĊ-CHAIRPERSON: Hawn qed nitkellmu fuq parti mill-proġett, jekk qed nifhem sew.

ONOR. CHARLES AZZOPARDI: Jekk għaddej proċess fil-Qorti, naħseb li m’għandniex niddiskutuh.

IĊ-CHAIRPERSON: Naqblu li għandha tintbagħat din ir-risposta lill-petizzjonant?

ONOR. IVAN CASTILLO: Din ir-risposta ħarġet qabel id-deċiżjoni tal-Qorti.

IĊ-CHAIRPERSON: Inħalluha pendenti?

ONOR. IVAN CASTILLO: Jekk hemm deċiżjoni tal-Qorti, naħseb inkunu irresponsabbli li nagħtu r-risposta aħna.

ONOR. CHARLES AZZOPARDI: Tajjeb naraw x’jgħidu l-linji gwida f’dan ir-rigward.

IĊ-CHAIRPERSON: Skont linja gwida 3.8 tal-Kumitat dwar il-Petizzjonijiet: “Il-Kumitat dwar il-Petizzjonijiet għandu jissospendi t-trattazzjoni ta’ petizzjoni jekk waħda mill-kundizzjonijiet imsemmija hawn fuq tavvera ruħha wara l-aċċettazzjoni tal-petizzjoni.”

ONOR. CHARLES AZZOPARDI: Dan jagħmel aktar sens.

IĊ-CHAIRPERSON: Mela se nħallu din il-petizzjoni pendenti. Hawn qbil? (Onor. Membri: Iva).

Ngħaddu għall-Petizzjoni Nru 27 li titkellem dwar Urgent call - safety concerns at SGPC Paola Primary School. Il-petizzjoni fetħet fl-20 ta’ Ottubru 2023, għalqet fid-19 ta’ Diċembru 2023 u ġabret 244 firma. Il-Kumitat iddiskuta din il-petizzjoni u qabel li għandu jitlob lill-Ministeru għall-Edukazzjoni, l-Isport, iż-Żgħażagħ, ir-Riċerka u l-Innovazzjoni għar-rimarki tiegħu. Il-Ministeru intalab jgħid fiex waslu x-xogħlijiet kif ukoll jagħti time frames ta’ meta se jkun lest ix-xogħol. Din hija petizzjoni oħra fejn qegħdin nistennew risposta għaliha. Naħseb li kif tkellimna aktar qabel, bħala Kumitat nitolbu għad-direzzjoni tal-Ispeaker sabiex dan il-Kumitat ikollu risposti aktar fil-ħin. Fil-fatt, ftit tal-ġranet ilu s-Sedja tkellmet fuq il-mistoqsijiet parlamentari. 

Rimarki? L-Onor. Charles Azzopardi.
ONOR. CHARLES AZZOPARDI: Sur President, dan huwa każ serju għax qed nitkellmu dwar is-sigurtà tal-istudenti u l-għalliema fi skola primarja. Dan huwa każ simili għall-każ tal-iskola tal-Imtarfa.

IĊ-CHAIRPERSON: Qegħdin naqblu li filwaqt li nerġgħu nibagħtu tfakkira lill-Ministeru għall-kummenti tiegħu, fil-lista ta’ petizzjonijiet li se nibagħtu lill-Ispeaker għax għadna qed nistennew risposta, ninkludu din il-petizzjoni.

Ngħaddu għall-Petizzjoni Nru 28 li titkellem dwar Cremation in Malta. Il-petizzjoni fetħet fit-13 ta’ Novembru 2023, għalqet fil-21 ta’ Jannar 2024 u ġabret 53 firma. Il-Kumitat iddiskuta din il-petizzjoni u qabel li għandha tgħaddi lill-Ministeru għas-Saħħa u Anzjanità Attiva għar-rimarki. Il-Kumitat staqsa wkoll jekk il-Ministeru huwiex f’pożizzjoni li jgħid liema siti ġew identifikati sabiex jinbena krematorju. Staqsa wkoll meta se jkun qed toħroġ is-sejħa għall-interess dwar dan il-proġett. Il-Kumitat s’issa għadu qed jistenna risposta mill-Ministeru. 

Ngħaddu għall-Petizzjoni Nru 29 intitolata “The Protection and enforcement of equal and shared parenting”. Din il-petizzjoni fetħet għall-firem fit-23 ta’ Novembru 2023, għalqet fit-23 ta’ Marzu 2024 u s’issa ġabret 789 firma. Illum dan il-Kumitat jinsab f’pożizzjoni li nibdew niddiskutu din il-petizzjoni, għaliex issa ngħalqet għall-firem u ġabret numru konsiderevoli ta’ firem. Rimarki? L-Onor. Katya De Giovanni.

ONOR. KATYA DE GIOVANNI: Sur President, tajjeb ngħidu li l-Gvern beda proċess ta’ konsultazzjoni biex jinbidlu l-affarijiet f’dan ir-rigward.

IĊ-CHAIRPERSON: Jiġifieri inti qed tgħid li l-Gvern fetaħ diskussjoni dwar dak li qed jintalab f’din il-petizzjoni. F’dan il-każ, naħseb li din il-petizzjoni terġa’ tiġi diskussa fi stadju ieħor. 

ONOR. KATYA DE GIOVANNI: Nistgħu nerġgħu niktbu lill-Ministeru kkonċernat biex jagħtina update ta’ fiex waslet il-konsultazzjoni fuq din il-materja.

IĊ-CHAIRPERSON: Mela qed naqblu li nibagħtu għar-rimarki tal-Ministeru għall-Politika Soċjali u d-Drittijiet tat-Tfal u meta jkollna risposta nibagħtu kopja tagħha lill-petizzjonant, li f’dan il-każ hija l-Avukata Lynn Chircop Faure.

Ngħaddu għall-Petizzjoni Nru 30 titkellem dwar Misraħ iż-Żjara tal-Papa – free illegali tables and chairs. Hawn qegħdin nitkellmu fuq il-lokalità tal-Mellieħa. Din il-petizzjoni fetħet fit-18 ta’ Diċembru 2023, għalqet fis-16 ta’ Frar 2024 u s’issa ġabret 364 firma. Il-Kumitat iddiskuta din il-petizzjoni u qabel li għandha tintbagħat lill-Ministeru għall-Artijiet u l-Implimentazzjoni tal-Programm Elettorali kif ukoll lill-Ministeru għat-Turiżmu u l-Indafa Pubblika. Il-Kumitat qed jitlob lill-Ministeri responsabbli jirrimarkaw fuq xi kriterji qed jintużaw fir-rigward ta’ applikazzjonijiet għall-imwejjed u s-siġġijiet u jekk isirx studju qabel joħorġu l-permessi. Il-Kumitat għadu qed jistenna rimarki mingħand dawn il-Ministeri. Għalhekk tajjeb li nerġgħu nibagħtu tfakkira liż-żewġ Ministeri inkwestjoni.

Ngħaddu għall-Petizzjoni Nru 31 intitolata “The end of private property in Malta”. Din il-petizzjoni fetħet fit-3 ta’ Jannar 2024, għalqet fit-22 ta’ Marzu 2024 u s’issa ġabet firma waħda. Ma nafx jekk hawnx rimarki fuq din il-petizzjoni jew għall-benefiċċju ta’ min qed isegwina, nistgħu naqraw x’tgħid din il-petizzjoni. Rimarki? L-Onor. Ivan Castillo.

ONOR. IVAN CASTILLO: Sur President, f’dan l-istudju nistgħu nitolbu kjarifika u l-pożizzjoni tal-Ministeru fir-rigward.

IĊ-CHAIRPERSON: Hawn qegħdin nitkellmu fuq il-Ministeru għall-Wirt Nazzjonali, l-Arti u l-Gvern Lokali.

ONOR. IVAN CASTILLO: Eżatt.

ONOR. CHARLES AZZOPARDI: Din hija l-prassi ta’ dan il-Kumitat li nibagħtu għar-rimarki tal-Ministeru kkonċernat.

IĊ-CHAIRPERSON: Naqblu.

Ngħaddu għall-Petizzjoni Nru 32 intitolata “Halt unnecessary development in Miżieb (Mellieħa) and reinstate ODZ land”. Din il-petizzjoni fetħet għall-firem fit-28 ta’ Jannar 2024, għalqet fit-22 ta’ Marzu 2024 u ġabret 1,037 firma. Il-Kumitat qabel li għandha tintbagħat mill-ewwel lill-Ministeru għall-Artijiet u l-Implimentazzjoni tal-Progamm Elettorali biex jgħaddi r-rimarki tiegħu kif ukoll jgħid kif inħareġ il-permess fuq ODZ u x’kienu l-kriterji użati. Il-Kumitat għadu qed jistenna risposta wara kważi tliet xhur. Għalhekk, jekk hawn qbil, nibagħtu tfakkira lill-Ministeru kkonċernat. Hawn qbil? (Onor. Membri: Iva)

Ngħaddu għall-Petizzjoni Nru 33 intitolata “Health and safety insurance for farmers near fireworks factories”. Din il-petizzjoni nfetħet għall-firem fit-22 ta’ Jannar 2024, għalqet fis-6 ta’ April 2024 u ġabret 6 firem. Illum hija l-ewwel darba li din il-petizzjoni qed tiġi quddiem dan il-Kumitat. Naħseb li kif qal l-Onor. Charles Azzopardi, hija l-prassi ta’ dan il-Kumitat li l-ewwel niktbu lill-Ministeru kkonċernat, li f’dan il-każ huwa l-Ministeru għall-Intern, is-Sigurtà u x-Xogħol, għar-rimarki tiegħu.

Ngħaddu għall-Petizzjoni Nru 34 intitolata “Transfer Evans Building into a community service hub”. Il-petizzjoni nfetħet fil-11 ta’ Marzu 2024, għalqet fis-27 ta’ Mejju 2024 u ġabret 303 firem. Anke f’dan il-każ, din hija l-ewwel darba li din il-petizzjoni qed tidher quddiem dan il-Kumitat u allura se niktbu lill-Ministeru għall-Wirt Nazzjonali, l-Arti u l-Gvern Lokali u l-Ministeru għas-Saħħa u l-Anzjanità Attiva għar-rimarki tagħhom.

Ngħaddu għall-Petizzjoni Nru 35 intitolata “Withdrawal of MCAST legal action against a student filming physical violence. Il-petizzjoni fetħet fil-21 ta’ Marzu 2024, għalqet fid-29 ta’ Mejju 2024 u ġabret firma waħda. Din hija l-ewwel darba li din il-petizzjoni qiegħda tiġi diskussa minn dan il-Kumitat u għalhekk se niktbu lill-Ministeru għall-Edukazzjoni, l-Isports, iż-Żgħażagħ, ir-Riċerka u l-Innovazzjoni kif ukoll lill-Ministeru għall-Intern, is-Sigurtà u x-Xogħol għar-rimarki tagħhom.

Ngħaddu għall-Petizzjoni Nru 36 li titkellem dwar Public Health Clinic f’Ħal Balzan. Il-petizzjoni fetħet fil-5 ta’ April 2024, għalqet fl-4 ta’ Ġunju 2024 u ġabret 71 firma. L-istess, din il-petizzjoni qed tiġi quddiem dan il-Kumitat illum għall-ewwel darba. Għalhekk se niktbu lill-Ministeru għas-Saħħa u l-Anzjanità Attiva għar-rimarki tiegħu. 

Ngħaddu għall-Petizzjoni Nru 37 intitolata “Stop noise pollution”. Din il-petizzjoni fetħet fis-27 ta’ Mejju 2024, se tagħlaq fis-26 ta’ Lulju 2024 u s’issa ġabret 311 firma. Dan ifisser li din il-petizzjoni se tagħlaq kważi tliet ġimgħat oħra u wara tkun tista’ tiġi diskussa waqt lagħqa ta’ dan il-Kumitat. Rimarki? L-Onor. Ivan Castillo.

ONOR. IVAN CASTILLO: Sur President, tajjeb li meta tagħlaq din il-petizzjoni nibagħtu għar-rimarki tal-Ministeru kkonċernat. Però rrid infakkar li fil-leġiżlatura preċedenti, il-Ministru José Herrera diġà kien poġġa Abbozz ta’ Liġi fuq in-noise pollution fuq il-Mejda tal-Kamra, imma mbagħad ġiet l-elezzjoni u ma tkompliex. Għalhekk tajjeb nistaqsu jekk hemmx il-ħsieb li l-Gvern jerġa’ġ jressaq din il-liġi.

IĊ-CHAIRPERSON: Qed nieħu nota. 

Ngħaddu għall-Petizzjoni Nru 38 dwar Riforma kostituzzjonali - petizzjoni għal demokrazija rappreżentattiva. Din il-petizzjoni fetħet għall-firem fid-19 ta’ Ġunju 2024, tagħlaq fit-18 ta’ Awwissu 2024 u s’issa ġabret 566 firma li għadda. Din il-petizzjoni baqgħalha aktar minn ħames ġimgħat sabiex tingħalaq għall-firem u wara tiġi diskussa waqt lagħqa oħra ta’ dan il-Kumitat.

Ngħaddu għall-Petizzjoni Nru 39 intitolata “Nillimitaw l-użu tal-bombi fil-festi”. Din il-petizzjoni fetħet fil-5 ta’ Ġunju 2024, tagħlaq fil-24 ta’ Awwissu 2024 u s’issa kien hemm 6 firem. Nistennew din il-petizzjoni tingħalaq għall-firem u wara tiġi diskussa waqt lagħqa oħra ta’ dan il-Kumitat.

Ngħaddu għall-Petizzjoni Nru 40 titkellem dwar Consider Chamber of Architects plans for Msida Creek. Din il-petizzjoni fetħet għall-firem fit-23 ta’ Ġunju, 2024, tagħlaq fl-24 ta’ Awwissu 2024 u s’issa ġabret 1,339 firma. Nistennew din il-petizzjoni tingħalaq għall-firem u wara tiġi diskussa waqt lagħqa oħra ta’ dan il-Kumitat.

Ngħaddu għall-Petizzjoni MP - 3 ġiet imressqa mill-Onor. Justin Schembri u titkellem dwar Ħal Lija -Kulleġġ Santa Tereża – LPG storage facility. Din il-petizzjoni fetħet għall-firem fis-6 ta’ Ġunju, 2023 u ġabret 146 firma. Fil-31 ta’ Mejju 2023 dan il-Kumitat stieden lis-Sur Gerald Fenech għall-kummenti tiegħu.

Fit-23 ta’ Novembru 2023 il-Ministeru tal-Edukazzjoni wieġeb hekk:

“Rigward Petizzjoni MP-3 li ġiet sottomessa mill-Onor. Justin Schembri f’isem 146 persuna rigward bini ta’ LPG Storage Facility ħdejn l-iskola primarja ta’ Ħal Lija, ġentilment ninformak li l-Ministeru qed jagħmel il-verifiki tiegħu dwar l-impatt ta’ din l-applikazzjoni għall-iżvilupp u se jieħu l-passi meħtieġa jekk jirriżulta li jkun hemm il-bżonn.”

Fid-29 ta’ Diċembru 2023 il-Ministeru għax-Xogħlijiet Pubbliċi u l-Ippjanar wieġeb hekk:

“With reference to Petition MP-3, the Planning Authority would like to clarify that:

PA 973/23 has been suspended for 6 months after the Planning Commission has agreed to defer on 20th June 2023 for the following reasons:

Perit to submit a Risk Assessment of the Proposal in view of close proximity of Enemalta Infrastructure and neighboring residential community.

Subsequently PRT are to consult Enemalta, CPD (as requested by REWS) and REWS on the Risk Assessment.

The required information as directed by the Board is to be submitted by perit.

PRT please analyse submissions (including SEO Assessment and indicate if reasons for refusal have been addressed or otherwise) update NTC and submit conditions of permit (without prejudice)

Case is currently pending at PRT.”

Naħseb li għandna nerġgħu nibagħtu tfakkira lill-Ministeru għal Għawdex u l-Ippjanar għar-rimarki tiegħu. Rimarki? L-Onor. Ivan Castillo.

ONOR. IVAN CASTILLO: Issa għaddew sitt xhur.

IĊ-CHAIRPERSON: Tajjeb nistaqsu lill-Ministeru jekk kienx hemm xi żvilupp u jekk il-PRT ħax xi deċiżjoni dwar dan il-każ. Tajjeb ngħidu li l-Ministeru responsabbli mill-Edukazzjoni qed isegwi dan il-każ ukoll.

ONOR. IVAN CASTILLO: It-talba se tiġi magħmulha lill-Ministeru għax-Xogħlijiet Pubbliċi u l-Ippjanar, hux hekk?
IĊ-CHAIRPERSON: Lill-Ministeru ta’ Għawdex u l-Ippjanar. Ma ninsewx li kien hemm bidla fid-dekasteri.

Ngħaddu għall-Petizzjoni MP-4 ġiet imressqa mill-Onor. Ian Vassallo u titkellem dwar diskussjoni għal traffic management fi Triq sir Temi Zammit, l-Imġarr. Il-petizzjoni fetħet fit-30 ta’ Ottubru, 2023, għalqet fil-5 ta’ April, 2023 u ġabret 748 firma. Intbagħtu emails lill-Ministeri kkonċernati biex jagħtu r-rimarki tagħhom. Il-Ministeru għat-Trasport, l-Infrastruttura u x-Xogħlijiet Pubbliċi għadda din ir-rimarka: 

“Nagħmel referenza għall-Petizzjoni MP-4 li ġie sottomessa mill-Onor. Ian Vassallo f’isem 748 resident fl-Imġarr rigward konsultazzjoni pubblika dwar it-Traffic Management fi Triq Sir Temi Zammit.
Hawn taħt nistiednek issib it-tweġiba tal-Ministeru għat-Trasport, l-Infrastruttura u x-Xogħlijiet Pubbliċi;
Il-Proġett suġġett ta’ din il-petizzjoni li kien jinvolvi t-toroq minn Triq l-Imġarr junction ma’ Triq ta’ Żejfa sa Triq Sir Temmi Zammit junction ma’ Triq l-Iskorba jaf il-bidu tiegħu fis-sena 2021 u l-iskop prinċipali ta’ dan il-proġett kien li ż-żona tiġi aktar sigura minħabba numru ta’ aċċidenti serji li kienu qed iseħħu. Infatti wara li tlesta l-proġett, wieħed jinnota li inċidenti ‘head-on’ ma baqgħux iseħħu. Importanti wkoll li jiġi nnotat li min-naħa tal-entitajiet ikkonċernati kienu saru laqgħat mal-istakeholders involuti, inkluż mal-Kunsill Lokali f’isem ir-residenti fejn kulħadd qabel mal-proġett hekk kif propost. Wieħed jifhem ukoll li dejjem ikun hemm lok fejn wieħed jagħmel titjib u għalhekk id-diskussjonijiet jistgħu jibqgħu jseħħu mal-istakeholders ikkonċernati.”.

Rimarki? L-Onor. Charles Azzopardi.

ONOR. CHARLES AZZOPARDI: Sur President, jien, bħad-Deputati ta’ dan id-distrett f’isem il-Partit Nazzjonalista, tkellimt dwar din il-problema fl-aħħar laqgħa ta’ dan il-Kumitat dwar din is-sitwazzjoni problematika. Nista’ nagħmel ukoll mistoqsija parlamentari fir-rigward, imma biex nagħti aktar relevanza u importanza lil dan il-Kumitat, nissuġġerixxi li tintbagħat mistoqsija lill-Ministeru għat-Trasport, l-Infrastruttura u x-Xogħlijiet Pubbliċi fejn nitolbu għal informazzjoni dwar kemm kien hemm inċidenti bejn 2019 u 2021 kif ukoll kemm kien hemm inċidenti bejn 2021 u 2024. Dan għax hawn qed jingħad li din id-deċiżjoni ttieħdet minħabba numru ta’ inċidenti. Illum, ta’ kuljum, qed ikun hemm ħafna traffiku. Jien ngħaddi minn din it-triq kważi tliet darbiet kuljum u nista’ ngħid li s-sitwazzjoni hija tal-biża’. Iffirmaw din il-petizzjoni 748 ruħ, li hu numru konsiderevoli meta tqis li l-Imġarr għandu popolazzjoni ta’ madwar 3,000 ruħ. Jien, bħala persuna li ngħix fl-Imġarr u Deputat minn dan id-distrett, bħall-Onor. Ian Vassallo li ressaq din il-petizzjoni u l-Onor. Rebekah Borg tkellimna dwar din id-diffikultà għall-Imġarrin. Din id-deċiżjoni kienet ittieħdet mill-Ministru Ian Borg, imma nfakkar li fl-aħħar snin fil-qasam tat-trasport pubbliku rajna tliet Ministri differenti. Wara l-Ministru Ian Borg, kien hemm l-Onor. Aaron Farrugia u llum hemm l-Onor. Chris Bonett. 

IĊ-CHAIRPERSON: Is-suġġeriment tiegħek huwa li dan il-Kumitat jitlob għall-informazzjoni li indikajt.

ONOR. CHARLES AZZOPARDI: Il-kunsill lokali tal-Imġarr jista’ jerġa’ jidħol f’taħdidiet mal-Ministeru kkonċernat biex jekk hemm bżonn isir it-tibdil neċessarju.

IĊ-CHAIRPERSON: Naħseb li jkun tajjeb li r-risposta tintbagħat lill-petizzjonant sabiex, jekk jixtieq, jagħmel kummenti ulterjuri. Bħala Kumitat nissuġġerixxi li niktbu lill-Ministeru kkonċernat u nagħmlu l-mistoqsija li ressaq l-Onor. Charles Azzopardi. Naqblu? (Onor. Membri: Iva)

Ngħaddu għall-Petizzjoni MP - 5 hija mressqa mill-Onor. Ivan Castillo, li huwa membru ta’ dan il-Kumitat u għalhekk huwa xieraq li jagħtina aktar informazzjoni dwar din il-petizzjoni. L-Onor. Ivan Castillo.

ONOR. IVAN CASTILLO: Sur President, il-bajja tal-Belvedere f’San Pawl il-Baħar hija ferm popolari, b’mod speċjali fost numru ta’ nies anzjani. F’din iż-żona hemm aċċessibilità għall-baħar, imma hija waħda perikoluża. Għalhekk ir-residenti u dawk li jiffrekwentaw il-bajja talbuni biex inressaq petizzjoni sabiex niġbdu l-attenzjoni tal-Ministeru kkonċernat biex isiru xogħlijiet ħalli l-aċċess għall-baħar isir aktar sigur. Bħalissa l-konkos li hemm sakemm tasal għall-baħar jiżloq ħafna. Fil-fatt, diġà kien hemm numru ta’ inċidenti u għalhekk tajjeb li wieħed jevita aktar inċidenti u jagħmel il-post aktar attraenti u sigur. 

IĊ-CHAIRPERSON: Nissuġġerixxi li din il-petizzjoni tintbagħat lill-Ministeru għat-Turiżmu u l-Indafa Pubblika kif ukoll lill-Ministeru għat-Trasport, l-Infrasturttura u x-Xogħlijiet Pubbliċi għar-rimarki tagħhom. Naqblu? (Onor. Membri: Iva) 

L-aġenda ta’ din il-laqgħa ġiet eżawrita u għalhekk il-Kumitat qed jiġi aġġornat. Nirringrazzjakom.

Fl-3:40 p.m. il-Kumitat ġie aġġornat għal data li kellha tiġi kkomunikata aktar ’il quddiem.

